
Intervegnir ad ura per diminuir novs cas
Nov concept da l’Institut d’assicuranza sociala grischun

■ (anr/fa) Anc avant l’uffizi respunsa-
bel a Berna introducescha l’IAS dal
Grischun proxim onn il sistem da l’in-
tervenziun ad ura. Er la collavuraziun
interinstituziunala duai vegnir optima-
da. «Enfin uss era la strategia da las assi-
curanzas socialas da pajar las contribu-
ziuns», ha ditg Carl Hassler, il directur da
l’Institut d’assicuranza sociala dal chan-
tun Grischun (IAS) mesemna a Cuira a

chaschun da la conferenza da pressa an-
nuala, «la finamira da la nova strategia
dentant è da gidar ils pertutgads a man-
tegnair lur plazzas da lavur.» Joachim Ca-
donau, il vicedirectur, ha numnà intgins
indicaturs finanzials dal rapport annual
2005 da l’IAS. 

Expensas creschan
Durant l’onn da rapport ha pajà l’IAS te-

nor el stgars 684 milliuns francs per pre-
staziuns da l’assicuranza sociala. Cumpa-
reglià cun l’onn precedent èn las expen-
sas creschidas per 3,8 pertschient. La
part da l’AVS e da l’AI importa bundant
70 pertschient, resp. 479 milliuns francs.
«L’augment da las expensas tar las pre-
staziuns da l’assicuranza sociala è anc adi-
na fitg grond», ha ditg Cadonau, «ils ul-
tims tschintg onns è creschì il volumen

da prestaziuns pajadas da l’IAS per stgars
24 pertschient, las entradas da las contri-
buziuns perencunter en la medema pe-
rioda mo per bundant 6 pertschient.»
Ch’ins possia observar quella tendenza
en tut la Svizra, ha’l menziunà, «perquai
tschertgan ins da frenar quest svilup».
Quella finamira vul cuntanscher l’uffizi
da l’AI tranter auter cun il sistem da «l’in-
tervenziun ad ura». Josef Nauer, com-
member da la direcziun da l’IAS e schef
dal post chantunal da l’AI ha preschentà
il sistem. 

Cussegliaziun er 
dals patruns da lavur 

En cas d’accident u da malsogna vegnan
las persunas tractadas dals medis, la se-
giranza finanziala succeda per regla tras
las assicuranzas: «Sin fundament da
questa cumpetenza dividida manca per
regla in concept che ha per finamira da
pussibilitar a las persunas pertutgadas da
turnar uschè spert sco pussaivel enavos
a lur plazza da lavur», ha menziunà Nau-
er. Entrar ad ura en contact cun quellas
persunas e las porscher l’agid necessari
po avair tenor el in effect preventiv: «Tar
la prevenziun menziunada tutgan er me-
siras che mantegnan, megliereschan u
refan l’abilitad da lavurar da las persu-
nas assicuradas.» Cun quest proceder
vegn sco ch’el ha ditg er reducì il privel
ch’ils problems da sanadad daventian
cronics. Ultra dal coaching da las persu-

nas assicuradas prevesa il concept pre-
schentà er da cussegliar ils patruns da la-
vur «per als prender la tema da dar lavur
a persunas handicapadas». Ch’il sistem
da la prevenziun ad ura saja nov tar las
AI, ha ditg Josef Nauer, «nus essan però
persvas che quai saja la dretga via per
cuntanscher las finamiras da la 5avla re-
visiun da la lescha d’invaliditad». Per-
quai vul introducir l’AI grischuna il nov
sistem gia al principi dal 2007, «anc
avant l’Uffizi federal per assicuranzas so-
cialas». 

Per sclerir pli spert il basegn
Per esser pli efficients collavureschan
l’assicuranza d’invaliditad, l’assicuranza
da dischoccupaziun e l’agid social gia da-
pi plirs onns. Las instituziuns sa stentan
uschia da meglierar surtut l’integraziun
professiunala e sociala. Sco che Carl
Hassler ha menziunà èsi dentant pussai-
vel d’optimar anc questa collavuraziun
interinstituziunala (CII). «Ina CII opti-
mada procura principalmain per ina vi-
sta communabla sin quellas persunas che
stattan al medem temp en contact cun
pli ch’ina da las trais instituziuns», ha ex-
plitgà il directur da l’IAS, «quai po ef-
fectuar ch’il basegn vegnia sclerì pli spert
e decisas cuminaivlamain las mesiras ne-
cessarias.» La finamira da la CII resta te-
nor Carl Hassler la medema sco enfin
uss: «L’integraziun da la persuna segira-
da en il martgà da lavur.» 

Joachim Cadonau,
Carl Hassler e Jo-
sef Nauer (da san.)
sfeglian en il rap-
port annual 2005 da
l’IAS.  FOTO F. ANDRY 

In pass decisiv per la promoziun dal rumantsch
La Quotidiana ha discutà davart la nova lescha chantunala da linguas cun l’incumbensà per dumondas da linguas Ivo Berther

CUN IVO BERTHER HA 
DISCURRÌ MARTIN CABALZAR

■ La nova lescha da linguas delibera-
da da la regenza per mauns dal cus-
segl grond è ina consequenza concre-
ta dal nov artitgel da linguas en la con-
stituziun chantunala. La Quotidiana ha
discurrì cun l’incumbensà chantunal
per dumondas da linguas Ivo Berther,
in dals auturs dal sboz.

La regenza ha deliberà la nova lescha
da linguas. Tge cuntegn quella essen-
zialmain?

Ivo Berther: La nova lescha cuntegn
trais parts che sa basan sin l’artitgel da
linguas en la constituziun: Ella regla
l’adiever dals linguatgs chantunals ru-
mantsch, talian e tudestg tar il cussegl
grond, tar la regenza e tar l’administra-
ziun e tar las dretgiras. Il segund punct
preveda mesiras da promoziun per il
rumantsch sco linguatg periclità e dal
talian sco linguatg minoritar. Il terz
punct regla la collavuraziun tranter
chantun, cirquits e vischnancas en la
dumonda dal linguatg ufficial e da 
scola sin il stgalim communal e cirqui-
tal.

In element essenzial da la nova lescha
è la finamira da francar e rinforzar
la trilinguitad en il Grischun. Munta
quai concret ch’il tudestg, rumantsch
e talian èn linguatgs equivalents cun
in resguard adual?

Gia l’artitgel da linguas en la constitu-
ziun chantunala franchescha il tudestg,
il talian ed il rumantsch sco linguas
chantunalas ed uffizialas equivalentas
dal chantun. L’intenziun è da far adie-
ver da tuttas trais linguas chantunalas
sin tants secturs sco pussaivel. En la
pratica sa tracti dentant da far il quint
tranter las pussaivladads persunalas e fi-
nanzialas ed il niz d’ina versiun en tut
las trais linguas. La finamira pragmatica

è da metter là l’accent nua che quel
porta il pli bler. 

Da princip munta quai status equi-
valent dentant concret che scadina
Rumantscha e scadin Rumantsch sa
s’adressar a l’administraziun chantu-
nala u far in’atgisa a la dretgira
chantunala en rumantsch?

Exact uschia. Scadin burghais grischun
dastga far adiever en sia correspundenza
cun gremis chantunals da ses linguatg.
Ils Rumantschs pon far quai en in dals
tschintg idioms u en rumantsch gri-
schun. Scadin po far adiever da ses lin-
guatg.

La lescha regla primarmain l’adiever
da la lingua sin plaun chantunal. Co
statti cun la lingua sin plaun regiu-
nal, cirquital e communal?

L’artigel constituziunal da linguas pre-
tenda en quest cas ina collavuraziun
tranter chantun e vischnancas u circuls.
Nus avain empruvà da resguardar duas
chaussas: primo resguardain nus il sta-
tus quo impedind uschia che vischnan-
cas stuessan reveder conclus prendids.
Plinavant vain nus vulì applicar ina me-
sira uschè raschunaivla sco pussaivel per
retegnair in pau la germanisaziun en il
territori rumantsch. Sco basa neutrala
sa basain nus qua sin la dumbraziun dal
pievel. 

Co defineschan ins vischnancas mo-
noliguas e bilinguas?

Sco vischnancas monolinguas ruman-
tschas valan vischnancas cun passa 50
pertschient Rumantschs, vischnancas
cun ina cumpart da 20 fin 49 per-
tschient vegnan taxadas sco vischnancas
bilinguas. Sa sminuescha la cumpart
dals Rumantschs sin sut 20 pertschient
po la vischnanca introducir la procedu-
ra per ina midada da linguatg che sto la
finala vegnir decidida cun in quorum

da dus terzs en ina votaziun communa-
la. Era qua avain nus empruvà da met-
ter ina barriera en favur dal rumantsch
che impedischa decisiuns casualas e
memia spontanas.

En la procedura da consultaziun han
differentas organisaziuns proponì da
resguardar per questa decisiun betg il

linguatg principal, mabain er il lin-
guatg pledà regularmain. Han ins
resguardà questa proposta?

Gea. La versiun che la regenza ha deli-
berà cuntegn questa proposta. Tenor
quella quinta tant scadin Rumantsch
che ha inditgà il rumantsch sco lingu-
atg principal sco era quel che ha inditgà

il rumantsch sco linguatg pledà regular-
main sco Rumantsch.

Tge effect concret ha quai per Scuol,
Laax che fussan tenor il sistem vigl
vegnidas taxadas sco vischnancas bi-
linguas?

Tenor il sistem vegl aveva Scuol 49,4%
Rumantschs e fiss daventà uschia ina
vischnanca bilingua, a basa dal sistem
nov ha Scuol dentant 70,3% Ru-
mantschs e resta uschia ina vischnanca
rumantscha. Il medem vala per Laax
che avess uss 56,1% enstagl da 40,1
pertschient.

La nova lescha preveda era mesiras
da promoziun per il rumantsch sco
linguatg periclità. Tge munta quai
concret?

Quai n’è betg in element nov. Gia fin
qua sustegn il chantun il rumantsch ed
il talian sin fundament da la lescha per
la promoziun da la cultura. Da nov è
quest element integrà en la lescha da
linguatg. Nov è sulet l’intenziun dal
chantun da far cunvegnas da prestaziun
cun la Lia Rumantscha, cun la anr e
cun la Pro Grigioni Italiano. Cun quest
instrument vulain nus professiunalisar
la lavur da l’administraziun e la colla-
vuraziun tranter il chantun e las organi-
saziuns linguisticas.

La lingua da scola vegn fixada da
las vischnancas en cooperaziun cun
il chantun. Tge munta quai con-
cret?

Quai munta che primarmain decidan
las vischnancas. Il chantun intervegn
dentant en il cas che la vischnanca vio-
lescha il princip da territorialitad men-
ziunà sura. Per l’introducziun dal rg en
scola vala vinavant il concept d’intro-
ducziun decidì da la regenza il decem-
ber 2004 che preveda d’agir pass per
pass cun far lavur da persvasiun.

Ivo Berther: «La nova lescha na regla betg l’introducziun dal rumantsch grischun en sco-
la, damai che la regenza proceda là pass per pass tenor il concept vertent.»FOTO M. CABALZAR

